Г. Мөхәммәтшинның «Ак песи» әсәре 
(Әдәби укудан дәрес-проект. Рус төркеме. IV сыйныф)
Ләйсән МИФТАХОВА,

Чирмешәндәге 2 нче урта мәктәпнең I квалификация категорияле татар теле һәм әдәбияты укытучысы
Максатлар:
1. Проект методы кулланып, «Ак песи» хикәясен үзләштерү дәрәҗәсен күрсәтү, тикшерү.
2. Укучыларның коммуникатив сәләтләрен, логик фикерләүләрен үстерү.
3. Дуслык, шәфкатьлелек, җаваплылык, табигатькә сакчыл караш кебек уңай сыйфатлар тәрбияләү.
Җиhазлау: интерактив такта, презентация слайдлары, геройларның исемнәре язылган карточкалар, биремнәр белән карточкалар, ак песи (уенчык), көзге уңышлар белән кәрзин, песи рәсемнәре, «Чын дустым» җыры, 
Аңлатма язуы
Г.Мөхәммәтшинның «Ак песи» әсәре буенча дәрес-проект IV сыйныфның рус төркемендә үткәрелде. Төп максатлар – проект методы кулланып, әсәрне үзләштерү дәрәҗәләрен күрсәтү, тикшерү; коммуникатив сәләтләрен, логик фикерләүләрен, мөстәкыйль эшләү күнекмәләрен үстерү hәм дуслык, шәфкатьлелек, табигатькә сакчыл караш кебек уңай сыйфатлар, эстетик зәвык тәрбияләү.

Бу дәрес-проект һәм информацион технологияләрне кулланып, коммуникатив максатны тормышка ашырган дәрес.
Укучылар хикәя геройларына, ел фасылы – көзгә, песи табу күренешенә hәм үзләренең песиләренә презентация ясадылар. Моның өчен, иң беренче чиратта, геройларга характеристика бирелде. Икенчедән, укучылар эзләнү эше алып барды: материаллар – шигырьләр туплады, җырлар сайлады. Үзләренең песиләре турында чыгыш ясау мөмкинлеге бик зур кызыксыну тудырды.
Милли-региональ компонент материаллары (Татарстанда үсә торган агачларның, шәһәрләрнең исемнәре) укучыларның игътибарлылыгын, күзаллауларын үстерүгә юнәлдерелде. Алар әсәр эчтәлегеннән чыгып сайланды.

Белемнәрне тикшерү өчен карточкалар, проблемалы сораулар, тест кулланылды.
Укучыларның сәләтенә һәм мөмкинлегенә карап бирелгән өй эше аларның иҗади фикерләүләрен үстерүгә юнәлдерелде.
Дәрес тәртибе

I. Оештыру

II. Проектларга презентация ясау
1. Хикәя геройларына презентация.

2. Ел фасылына презентация.
3. Песи табу күренешенә презентация.

III. Белемнәрне тикшерү
Ял минуты (такмаклар).
IV. Балалар үзләренең песиләренә презентация ясыйлар
V. Йомгаклау
VI. Өй эше
I. Оештыру
– Исәнмесез, балалар.

Табышмак әйтәм мин сезгә:

Тычкан тота нәрсә өйдә? (Песи)
– Бүген без «Ак песи» хикәясе буенча алган белемнәребезне күрсәтербез һәм тикшерербез.

· 1 нче слайд (Г.Мөхәммәтшинның «Ак песи» хикәясе)
II. Проектларга презентация ясау

1. Хикәя геройларына презентация.

Укучы (кереш сүз). Матур йортның беренче подъездына өч малай hәм өч кыз күчеп килделәр. 2 нче слайд («Шәһәр»)
Айдар. Таныш булыйк. Минем исемем – Айдар.
Әнием мактый мине:

– Әй уңган, улым, син, – ди.
– Бөтен эшкә өлгергәнсең,

Минем уң кулым син, – ди.
Рәзинә. 
Мин булышам әнигә

Пәрәмәчләр ясарга.

Үзең эшләгәч, тәмле ул –
Кирәк эшләп ашарга!

Галим.
Әтәчтән дә иртәрәк

Уяндым мин, әлбәттә.
– Хәерле иртә, әнкәм!
– Хәерле иртә, әткәм!
Үзем урын җыям мин, 
Үзем юына алам.

– Хәерле иртә, әбкәм!

– Хәерле иртә, бабам!
Мәктәпкә үзем барам,

«Бишлеләр» генә алам.

– Хәерле иртә, апа!
– Хәерле иртә, мәктәп!

Рәзимә.
Әнием гел миңа:

– Үскәнем минем, – ди. 

Ник минем курчакның

Үскәне күренми?

Әй, минем курчагым

Ашамый һич кенә.

Ул шуңа үсми шул,

Ул шуңа кечкенә.

Тимур.
Чөгендер җире бирелгән

Авылда әбиемә.

Мин дә кайтып булыштым

Әбинең бу эшенә.
Бергәләп өйдек, утадык,

Эшләдек ничә көннәр!

Табында быел шикәрне

Тартынмыйча ашыйм мин.

Карачәч.
Алма бирсәң дә
«Рәхмәт» дип алам,

Хәлвә бирсәң дә
«Рәхмәт» дип алам.

Мин шулкадәр

Әдәпле бала.

Эшкә кушсаң да,
«Рәхмәт» дип калам.

– Хикәя геройлары үзләре белән таныштырдылар. Бу балалар үзара кемнәр? (Алар дуслар.)
Геройлар (бергә).
Егылсаң торып була,

Торсаң йөгереп була.

Йөгерсәң җитеп була – 

Дусларың гына булсын!

Сөйләшеп, уйнап була,

Күп нәрсә белеп була,

Шаярып, көлеп була.

Дусларың гына булсын!

Укытучы. Хикәя геройлары Татарстан шәһәрләренең берсендә яшиләр. Ә сез шәһәр исемнәрен беләсезме икән? Тикшереп карыйк.

· 3 нче слайд («Татарстан шәһәрләре»)
· Татарстанның башкаласы.

· Бу шәһәр Кама буенда урнашкан. Анда танылган сәгать заводы эшли.

· Нефтьчеләр шәһәре.

· Бу шәһәр исеме балык белән бәйле.

2. Ел фасылына презентация ясау.

· 4 нче слайд («Көз»)
Укучы. Менә көз җитте. Агач яфраклары саргайды. Яңгырлар ява башлады. Кошлар җылы якларга очып киттеләр.

Балалар.
Көз, көз, әйт әле,

Кәрзинеңдә ниләр бар?

Көз («Көз» булып киенгән кыз бала).

Кәрзинемдә кыярлар,
Помидор һәм алмалар.

Балалар.
Көз, көз, әйт әле,
Кәрзинеңдә ниләр бар?

Көз.
Кәрзинемдә яңгырлар,

Җылы, суык көннәр бар.

Балалар.
Көз, көз, әйт әле,
Кәрзинеңдә ниләр бар?

Көз.
Кәрзинемдә сары, кызыл,

Алтын матур төсләр бар.

Балалар.
Көз, көз, әйт әле,
Кәрзинеңдә ниләр бар?

Көз.
Төрле агачларның төсле яфраклары бар.

Көз (балаларга уйнап алырга тәкъдим итә). Кәрзинемдәге яфракларны алып, Татарстанда үсә торган агач исемнәрен әйтегез әле.

· 5 нче слайд («Татарстанда үсә торган агач исемнәрен беләсезме?»)
Каен, имән, усак, өрәңге һ.б.
Укытучы. Көз көне балалар кая баралар?
Укучылар. Мәктәпкә.
(Бер укучы Б.Рәхмәтнең «Мәктәпкә» шигырен сөйли.)
Мәктәпкә.

Чәчәкләр тотып кулга,

Без чыгабыз матур юлга.

Һәркем белә, әлбәттә,
Без барабыз мәктәпкә.

Безне котлый әтиләр:

– Бик дәү үстегез! – диләр.
Өйрәтәләр әниләр:

– Әйбәт булыгыз! – диләр.

Дәү әти, дәү әниләр:

– Хәерле юл, хуш! – диләр.

(Балалар, бергәләшеп, «Каләм тотып кулларга ...» җырын башкара.
3. Песи табу күренешенә презентация.

· 6 нчы слайд («Ак песи»)
Укучы. Мәктәптән соң бер яңгырлы көндә Айдар урамга чыкты. Урамда кояш юк иде. Салкын җил исә иде. Айдарга анда ошамады, ул тиз генә керергә теләде. Ишекне ачты, ә кемдер нечкә тавыш белән: Мияу-у! – дип кычкырды. Почмакта ап-ак песи утыра иде. 
Айдар.
Песи, песи, пескәем.

Нигә качкан төскәең?

Тычкан тотмадыңмыни,
Озак йокладыңмыни,

Сөт бирмәделәрмени?

Нык тиргәделәрмени?

Песи.

– «Мияу, мин һәрвакытта уяу.

Тычканнар миннән поса,

Күсенең коты оча.

Олылар шуңа күрә
Миңа тәмле сөт бирә.
Тик менә Айрат кына
Кылана харап кына:
Я аягыма баса, я ул койрыктан аса.

Шуңа качкан төскәем,
Шуңа яшьле күзкәем.

III. Белемнәрне тикшерү
– Хәзер уйлап карыйк.

· 7 нче слайд («Ни өчен ак песи подъездда утыра?»)
Укучылар үз фикерләрен әйтә:
1. Песине ташлаганнар.

2. Песи югалган.

3. Песи үзе начар хуҗалардан чыгып качкан һ.б.
· 8 нче слайд («Песиләрнең кайсы бу хикәянең герое? Ни өчен?»)
· 9–10 нчы слайдлар («Кайсы рәсем артык? Ни өчен?»)
Авыл-шәһәр, кыш-көз.

1 нче карточка. Җөмләләрне әсәр эчтәлеге тәртибендә урнаштырыгыз.

1. Балалар песигә исем сайладылар.

2. Алар бик тиз дуслаштылар.

3. Айдар песи тапты.

4. Матур йортка өч малай һәм өч кыз күчеп килделәр.

5. Айдар песигә сөт белән ипи бирде.
(1 нче укучы тикшерә.)
Ял итеп алыйк (такмаклар).
Ике песи суга бара,
Көянтә, чиләк асып.

Ике тычкан карап кала,
Капка төбенә басып.

Безнең песи бигрәк уңган:
Комганга су тутыра.
Бозавыбыз мич башында

Оек бәйләп утыра.

Безнең дә бар мәчебез,

Сезнең дә бар мәчегез.

Безнең мәче сезгә килсә,

Зинһар, ишек ачыгыз.
Сорауларга җавап бирергә кирәк.

· 11 нче слайд (Интерактив тактада тест (телдән).
2 нче карточка. Төшеп калган сүзләрне языгыз.

..., ..., ... белән ... һәм ... бик дус яшиләр. Алар бик ... балалар ... песи таба. Ул аңа ... белән ... бирә. Дуслар песигә ... сайлыйлар. Песи ... төсле була, шуңа күрә аңа ... песи исеме бирәләр. 
· 12 нче слайд («Бу хайваннарның кайсысын өйдә тотып була, ә кайсыларын – юк? Ни өчен?»)
Укучылар үз фикерләрен әйтә.

· 13 нче слайд («Тавышына карап, хуҗасын белегез, аның кеше тормышындагы урынын әйтегез»).
– Укучылар, сезнең фикерләрегезне йомгаклап, шуны әйтәсе килә: табигатьне саклаган – үз яшәвен аклаган.
IV. Балалар үзләренең песиләренә презентация ясыйлар
V. Йомгаклау
· 14 нче слайд («Кайсы мәкаль хикәягә туры килә? Ни өчен?»)

1. Китап – кешенең дусты.
2. Хайваннарны җәберләгән рәхәт күрмәс.

3. Чын дус авыр чакта беленә.
– Димәк, балалар – чын дуслар. Алар песине дә якын күрәләр, авыр чакта ташламыйлар. Бу балалар – шәфкатьле кешеләр, шуңа күрә алар бәхетле. Сез дә алардан үрнәк алыгыз.

(Бер укучы хикәянең идеясенә туры килгән Ш.Галиев шигырен сөйли.)
Курыкма, тимим!
Малай урманга килгән,

Каршында куян күргән.

Куянкай дер-дер килгән:

«Инде нишләтер?..» – дигән.

Ә малай бара биргән:

«Күрергә килдем, – дигән.
– Курыкма, тимим!» – дигән. 

Малай эчкәрәк кергән,

Каршында тиен күргән.

Тиенкәй дер-дер килгән:

«Инде нишләтер?..» – дигән.

Ә малай бара биргән:

«Күрергә килдем, – дигән.
– Курыкма, тимим!» – дигән.

Аю авылга килгән,

Анда малайны күргән.

Малай да дер-дер килгән:

«Инде нишләтер?..» – дигән.

Ә аю бара биргән.

«Курыкма, тимим! – дигән.
– Шәфкатьле баланы мин

Күрергә килдем!» – дигән.
VI. Өй эше
1. Хикәяне дәвам итәргә.

2. «Минем хуҗам» (сочинение).
– Дәресебезне дуслык турындагы җыр белән тәмамлыйбыз. («Чын
 дустым» җыры башкарыла.)
